
Per chi à visto el rosto infame

     De la fezza democratica

     Superar l'ingorda fame

     De la fezza aristocratica.

Per chi pensa che Francesco

     Gera zà paron de nù

     E che a un grosso osel todesco

     Se ne dava in schiavitù.

Co ste buzzare inganai

     Se balava el minueto

     Per un palo infatuai

     Che à durà manco d'un peto.

Mi no vogio su sti mali

     Farve quà da Geremia

     I xè tropo universali

     Per cuniarve un'Elegia.

I xe fioli inseparabili

     D'una macchina disciolta

     I' xè mali ireparabili

     Vien per tuti la so volta.

Come l'omo ogni governo

     Ga piaceri, ga dolor

     Gnente al mondo ghe d'eterno

     Tuto nasse, vive e mor.

Vogio ben che i peruconi

     Carghi i fusse de pecai

     No lo nego, ma cogioni?

     Tropo avanti semo andai.

Tropo meterne a le prove

     Per saldar quel so librazzo

     Vol da l'alto el padre Giove

     Tropo el fà de nù strapazzo.

